
Nunavut. This program is based on language-acquisition research  
from around the world. Uqalimaariuqsaniq is a sequential and 

development from emergent to fluent readers.

	 ᐅᓪᓗᒥ ᓯᕗᓪᓕᖅᐹᖑᕗᖅ ᐊᐅᔭᒃᑯᑦ 
ᓄᖅᑲᖓᓐᓇᐅᔪᖅ, ᓄᐊᓗ ᖁᕕᐊᑦᑕᒃᓯᒪᓪᓗᓂ. 
ᐃᓪᓗᖕᒐ ᐄᕕ ᐅᓐᓄᒃ ᑎᑭᓵᓚᐅᕐᒪᑦ ᐊᐅᔭᓕᒫᕐᓗ 
ᓄᐊᒃᑯ ᐃᓚᖏᓐᓃᖏᓐᓇᕐᓂᐊᖅᖢᓂ. ᐄᕕ 
ᓄᓇᓕᑭᓐᓂᖅᓴᓂᒃ ᓄᓇᖃᕋᒥ ᐅᑕᖅᑭᔪᓐᓇᐃᓪᓕᓪᓗᓂ 
ᓄᐊᑉ ᓄᓇᖓᓂᒃ ᑕᑯᓇᒍᒪᒐᒥ.
	 ᓄᐊᒃᑯᒃ ᐄᕕᒃᑯᒃ ᓄᐊᑉ ᓂᖅᖠᐅᕐᕕᖓᓐᓃᖦᖢᑎᒃ. 
ᐅᓪᓛᕈᒻᒥᑕᓵᕋᒥᒃ ᐃᑲᔪᖅᖢᑎᒡᓗ ᓴᓗᒻᒪᖅᓴᐃᓵᖅᖢᑎᒃ.
	 “ᐅᕝᕙ ᓂᕆᓂᐊᖅᑕᓯᒃ ᐅᓪᓗᕈᒻᒥᑕᕐᓇᖅᓯᒃᐸᑦ 
ᐸᓚᐅᒑᑦ ᐃᑭᐊᕐᒥᖃᖅᖢᑎᒃ, ᐅᑲᓕᐅ ᓂᕿᖏᓐᓂᒃ 
ᐊᒡᒍᖅᓯᒪᔪᓪᓗ,” ᓄᐊᑉ ᐊᓈᓇᖓ ᐅᖃᖅᖢᓂ.
	 “ᖁᔭᓐᓇᒦᒃ, ᐊᑦᑖᒃ!” ᐄᕕ ᐊᓕᐊᓇᐃᒍᓱᒃᖢᓂ. 
“ᐊᓂᓕᕐᓘᒃ ᓄᐊ! ᑕᑯᔪᒪᒐᒪ ᑭᓱᓕᒫᓂᒃ.”

	 ᓄᐊᒃᑯᒃ ᐄᕕᒃᑯᒃ ᐅᓪᓛᓕᒫᑦᑎᐊᖅ ᐱᓱᑲᑕᒃᖢᑎᒃ. 
ᓂᕆᓪᓗᑎᒃ ᐊᓐᓂᑭᑦᑐᕐᕕᐅᑉ ᓵᖓᓂᑦ.
	 “ᐅᓇ ᐊᓐᓂᑭᑦᑐᕐᕕᒃᓯ ᐱᑦᑎᓐᓂᑦ 
ᐊᖏᓂᖅᓴᒻᒪᕆᐊᓗᒃ!” ᐄᕕ ᐅᖃᖅᖢᓂ.
	 ᐅᐸᒃᓯᓪᓗᑎᒃ ᑐᖑᔪᐊᖓᔪᒧᑦ ᐃᒡᓗᑯᔅᓱᐊᓗᖕᒧᑦ.
	 “ᐅᓇ ᑭᓲᖕᒪᑦ?” ᐄᕕ ᐊᐱᕆᓪᓗᓂ.
	 “ᑖᓐᓇ ᓄᓇᓕᐅᑉ ᓂᖅᖠᐅᕐᕕᖓ,” ᓄᐊ 
ᑭᐅᓪᓗᓂ. “ᓂᕆᑎᑦᑎᖃᑦᑕᕐᒪᑕ ᑭᒃᑯᑐᐃᓐᓇᕐᓂᒃ 
ᐊᖏᕐᕋᖃᙱᑦᑐᓂᒃ.”
	 ᓄᐊ ᑕᑯᓪᓗᓂ ᐃᓕᓴᕆᔭᒥᓂᒃ ᐹᖓᒍᑦ ᐊᓂᔪᒥᒃ. 
“ᐱᖃᓐᓇᕆᔭᕋ ᐱᑦᓯᐅᓛᖅ,” ᐃᓯᔾᔪᒃᖢᓂ.
	 “ᐊᖏᕐᕋᖃᙱᒻᒫᑦ?” ᐄᕕ ᐃᓯᔾᔪᒃᑭᓪᓗᓂ.

5



	 ᓄᐊ ᓇᓗᓕᐅᒪᖅᑰᔨᓪᓗᓂ ᑭᐅᓪᓗᓂᓗ, “ᐋᒃᑲ, 
ᐊᑖᑕᒥᓂᒃ ᐃᒡᓗᖃᖃᑎᖃᖅᑐᖅ. ᐊᖏᕐᕋᖓᓂᓘᓐᓃᑦ 
ᐱᙳᐊᖃᑎᒋᓚᐅᖅᑕᕋ.”
	 “ᓇᓗᓕᑦᑎᐊᒻᒪᕆᒃᐳᖓᓕ,” ᐄᕕ ᐅᖃᖅᖢᓂ.
	 ᓄᐊᑦᑕᐅᖅ ᓇᓗᓕᕆᓪᓗᓂ. ᐱᓱᒃᑲᒥᒃ 
ᐅᐸᒃᖢᓂᔾᔪᒃ ᐱᑦᓯᐅᓛᒃᑯᒃ ᐊᑖᑕᒌᒃ. ᓄᐊ ᐅᖃᖅᖢᓂ, 
“ᐱᑦᔅᖓᐃ! ᐅᓇ ᐃᓪᓗᕋ, ᐄᕕ.”
	 ᐱᑦᔅ ᐅᖃᕆᓪᓗᓂ, “ᓄᐊᖓᐃ. ᐄᕖᖓᐃ.”
	 “ᖃᓄᐃᓕᐅᕋᕕᑦ?” ᓄᐊ ᐊᐱᕆᕗᖅ.
	 “ᐊᖏᕐᕋᐅᓕᖅᑐᒍᒃ. ᐅᓪᓗᕈᒻᒥᑕᓵᕋᓐᓄᒃ,” ᐱᑦᔅ 
ᐅᖃᐅᑎᓪᓗᓂᐅᒃ.
	 ᓄᐊᒃᑯᒃ ᐄᕕᒃᑯᒃ ᕿᕕᐊᖃᑦᑕᐅᑎᓪᓗᑎᒃ 
ᑮᓇᖏᒃ ᑲᒪᐅᔭᖅᖢᑎᒃ. ᓄᐊ ᐃᓱᒪᓪᓗᓂ, ᒫᓐᓇ ᐱᑦᔅ 
ᐊᖏᕐᕋᖃᕈᓐᓃᕐᒫᑦ?

	 ᐱᑦᔅ ᐃᓚᐅᖁᓕᖅᖢᓂᒃᑯᒃ ᖃᐅᔨᒪᓕᖃᑕᐅᓂᐊᕐᒪᑦ. 
ᐄᕕ ᑕᑯᑎᖦᖢᓂᒃᑯᒃ ᓂᐅᕕᕐᕕᖕᒥᒃ, ᑭᖑᓂᐊᒍᓪᓗ 
ᐃᓕᓐᓂᐊᕐᕕᖕᒥᒃ ᑕᑯᑎᖦᖢᓂᔾᔪᒃ ᓄᐊᓗ ᐱᑦᔅᓗ 
ᐃᓕᓐᓂᐊᕆᐊᕐᕕᒋᖃᑦᑕᖅᑕᖓᓂᑦ.
	 “ᐃᖕᓇ ᐃᒡᓗ ᑐᖑᔪᖅᑐᖅ ᐃᒡᓗᒐ,” ᐱᑦᔅ 
ᑎᒃᑯᐊᖅᖢᓂᓗ ᐅᖃᖅᐳᖅ.
	 ᓄᐊᑉ ᐊᐱᕆᓪᓗᓂᐅᒃ, “ᖃᓄᐃᒻᒪᑦ ᓄᓇᓖᑦ 
ᓂᖅᖠᐅᕐᕕᐊᓂ ᓂᕆᖃᑦᑕᖅᐱᓯᒃ? ᐃᓄᖕᓄᑦ 
ᐊᖏᕐᕋᖃᙱᑦᑐᖅᓯᐅᑕᐅᙱᒻᒫᑦ?”
	 ᐱᑦᔅ ᑎᔅᓯᑦᑕᒃᖢᓂ ᐅᖃᖅᐳᖅ. “ᐋᒃᑲ, 
ᑭᓇᑐᐃᓐᓈᖅᑐᖅ,” ᑭᐅᓪᓗᓂ. “ᑕᑯᖃᑦᑕᖅᑐᖓ 
ᑭᒃᑯᑐᐃᓐᓇᕐᓂᒃ ᐊᔾᔨᒌᖏᑦᑐᓂᒃ. ᔭᐃᑯᒃᑯᒃ ᐊᓈᓇᒌᒃ 
ᑕᐃᑯᖖᒐᒐᔪᒃᑑᒃ, ᐃᓛᓐᓂᒃᑯᓪᓗ ᒥᐊᓕ 
ᑕᐃᑲᓃᐸᒃᑭᓪᓗᓂ ᐊᑦᑕᒥᓂᒃ ᓄᑲᕐᒥᓂᒡᓗ 
ᐱᖃᑎᖃᖅᖢᓂ.”
	 “ᐊᓱ,” ᓄᐊ ᐅᖃᖅᐳᖅ. ᐃᓱᒪᓕᖅᖢᓂᓗ 
ᖃᓄᐃᒻᒪᓪᓕᑭᐊᖅ ᐃᓚᒌᑎᒍᑦ ᑕᐃᑯᙵᓚᐅᖅᓯᒪᙱᑉᐱᑕ. 

	 “ᑕᐃᑲᓂ ᓂᕇᓐᓇᐅᔭᙱᑦᑐᒍᑦ,” ᐱᑦᔅ 
ᐅᖃᒃᑲᓐᓂᖅᖢᓂ. “ᐊᑖᑕᒐ ᐊᒃᑲᒐᓗ ᐅᑭᐅᒃᑯᑦ 
ᐃᖅᑲᓇᐃᔭᕐᓂᖅᓴᐅᖃᑦᑕᕐᒪᑎᒃ ᐊᐅᔭᐅᔪᒥᑦ. 
ᐃᓛᓐᓂᒃᑯᑦ ᐊᑭᓕᕆᐊᓕᖕᓂᒃ ᐊᑭᓕᖅᓯᔭᕆᐊᒃᓴᖅ 
ᐊᔪᕐᓇᕐᓂᖅᓴᐅᓕᖃᑦᑕᕐᒪᑦ. ᓄᓇᓖᑦ ᓂᖅᑎᐅᕐᕕᐊ 
ᐃᑲᔪᖃᑦᑕᖅᑐᑦ ᓂᕿᑦᑎᐊᕙᖕᓂᒃ ᓂᕆᖃᑦᑕᖁᔨᒐᒥᒃ, 
ᐊᑖᑕᒐᓗ ᐅᖃᖅᓯᒪᓪᓗᓂ ᓄᓇᖅᑲᑎᒌᓄᑦ 
ᐃᓚᒋᔭᐅᓪᓗᓂ ᑕᐃᑲᓂ ᐊᓕᐊᓇᐃᓐᓂᖓᓂᒃ. 
ᐱᖃᓐᓇᕆᔭᕗᑦ ᓂᕆᖃᑎᒋᖃᑦᑕᖅᑕᕗᑦ ᐃᓛᓐᓂᓗ 
ᐃᑲᔪᖅᐸᒃᖢᓄᒃ ᓴᓗᒻᒪᖅᓴᐃᓕᕌᖓᑕ.”
	 ᓄᓇᓖᑦ ᓂᖅᖠᐅᕐᕕᐊ ᐅᐸᒐᑦᑎᐊᕙᐅᕙᓚᑦᑎᔪᖅ, 
ᓄᐊ ᐃᓱᒪᓪᓗᓂ.
	 ᐱᖃᓐᓇᕆᔭᕇᑦ ᐅᓐᓄᓴᓕᒫᖅ ᐱᓱᕋᔭᒃᐳᑦ  
ᓄᓇᓖᑦ ᖃᓂᒋᔮᓂᑦ. 

	 ᓄᐊᒃᑯᒃ ᐄᕕᒃᑯᒃ ᐊᖏᕐᕋᕋᒥᒃ, 
ᐅᓐᓄᕈᒻᒥᑕᕐᓇᖅᓯᓪᓗᓂ. ᓂᖅᖠᐅᕐᕕᖕᒦᑦᑑᑉ 
ᑭᐳᐊᓂ ᓄᐊᑉ ᐊᓈᓇᖓᓂᒃ ᐊᓈᓇᑦᑎᐊᖓᓂᒡᓗ 
ᐃᒃᓯᕚᖃᑎᖃᖅᖢᑎᒃ. ᓵᖏᓐᓂ ᐆᑦᑎᓯᒥᒃ 
ᓴᖅᑭᔮᖅᑐᖃᖅᖢᓂ ᐆᓇᖅᑐᒥᒃ ᐊᒡᒍᐊᓕᕿᓵᒥᒃ ᑐᒃᑐᒥᑦ 
ᓂᕿᓕᐊᕆᓯᒪᓪᓗᓂ ᐆᑕᐅᓵᕋᒥᓗ ᐆᓇᔪᒃᑐᖅ ᐸᓚᐅᒑᖅ.
	 ᓂᕆᓕᖅᑎᓪᓗᒋᑦ ᓄᐊ ᐱᑦᓯᐅᓛᕐᒥᒃ ᐃᖅᑲᐃᓪᓗᓂ.
	 ᓄᐊ ᑕᒧᐊᔭᓂ ᐸᓚᐅᒑᖅ ᐄᒐᒥᐅᒃ ᐅᖃᓕᖅᖢᓂ, 
“ᐊᓈᓇᑦᓯᐊᖅ, ᐅᓪᓗᒥ ᐱᑦᓯᐅᓛᒃᑯᒃ ᐊᑖᑕᒌᒃ 
ᑕᑯᖅᑲᐅᔭᕗᒃ ᓄᓇᓖᑦ ᓂᖅᖠᐅᕐᕕᖓᓂᑦ.”
	 “ᕼᐄ, ᖃᓄᐃᑉᐸ?” ᓄᐊᑉ ᐊᓈᓇᑦᓯᐊᖓ ᑭᐅᓪᓗᓂ.
	 ᓄᐊ ᐅᖃᖅᖢᓂ, “ᐊᑲᐅᖅᑰᔨᙱᑦᑐᖅ ᐃᓚᒌᑦ 
ᓇᒻᒪᒃᑐᒥᒃ ᓂᕇᓐᓇᐅᔭᙱᒻᒪᑕ.”

	 ᐊᓈᓇᑦᓯᐊᖓᑕ ᐃᔨᒌᓐᓇᖅᖢᓂᐅᒃ, ᐅᖃᐅᑎᕚ. 
“ᓄᐊ, ᐊᑲᕐᕆᑦᑎᐊᖅᑐᑎᑦ ᐃᕝᕕᐅᓪᓗᑎᑦ. 
ᐃᓱᒫᓗᒋᐊᖃᓚᐅᖅᓯᒪᙱᓐᓇᕕᑦ 
ᓂᕆᔭᒃᓴᖃᒃᑲᓐᓂᕐᓂᐊᕆᐊᒃᓴᕐᓂᒃ. ᓂᖀᑦ ᐊᑭᖃᕐᒪᑕ 
ᑮᓇᐅᔭᓂᒃ, ᑕᒪᒃᑯᐊᓗ ᐊᓐᓄᕌᑦ, ᐊᐅᓚᖅᑐᖅᓯᐅᑏᓪᓗ, 
ᐃᒡᓗᖃᕐᓃᓪᓗᑦᑕᐅᖅ. ᑭᒃᑯᓕᒫᑦ ᓈᒻᒪᒃᑐᓂᒃ 
ᐱᖃᖃᑦᑕᙱᒻᒪᑕ.” 
	 “ᐊᑲᐅᑦᑎᐊᖅᑐᖅ ᓄᓇᓕᖕᓂ 
ᓂᖅᖠᐅᕐᕕᒃᑕᖃᕐᒪᑦ,” ᐄᕕ ᐃᓱᒪᖃᓕᖅᖢᓂ. 
“ᐃᓄᖕᓂᒃ ᓂᕆᑎᑦᑎᖃᑦᑕᕐᒪᑕ ᐊᑭᖃᙱᑦᑐᒥᒃ.”
	 “ᐄᓛᒃ,” ᓄᐊ ᐊᓈᓇᑦᓯᐊᖓ ᐅᖃᖅᖢᓂ, 
“ᑭᓯᐊᓂᓕᑦᑕᐅᖅ ᑕᐅᕗᖓᓕᒫᖅ ᐋᖅᑭᒃᓯᔾᔪᑕᐅᙱᒻᒪᑦ. 
ᑲᑐᔾᔨᖃᑎᒌᒡᓗᑕ ᐃᖅᑲᓇᐃᔭᕆᐊᖃᖅᑐᒍᑦ 
ᑭᒃᑯᓕᒫᑦᑎᐊᑦ ᑲᒪᒋᔭᐅᑦᑎᐊᕐᓗᑎᒃ.”
	 ᓄᐊᑉ ᓂᐅᖅᓯᕙᓗᖕᓂᖓ ᓂᐱᖃᖅᖢᓂ 
ᐊᒡᒍᐊᓕᕿᓵᖅᑐᖅᑕᖓᑕ ᑐᒃᑐᕕᓂᐅᑉ ᓇᑖᕐᓗᑯᐊᓂᒃ, 
ᐅᖅᑰᓯᐅᒥᔾᔪᑎᒋᓪᓗᓂᐅᒃ.

	 ᖃᐅᒃᐸᙳᕐᒪᑦ ᐅᓪᓛᒃᑯᑐᒐᖅᑐᐊᓂᒃᑲᒥ, 
ᐄᕕ ᐊᐱᕆᓪᓗᓂ, “ᓄᐊ, ᐅᓪᓗᒥ ᐃᖃᓪᓕᐊᕐᓂᐊᕐᓂᕗᑦ 
ᖁᕕᐊᓲᑎᒋᙱᓐᓇᕕᐅᒃ? ᐊᐅᓪᓚᕈᒪᖅᑰᔨᙱᓐᓇᕕᑦ.”
	 “ᐱᑦᔅᑯᒃ ᐊᑖᑕᒌᒃ ᐃᓱᒪᒋᐅᔭᖅᑖᒃᑲᒃ ᐃᓛᓐᓂ 
ᓂᕆᔭᖅᑐᕆᐊᖃᖃᑦᑕᕐᓂᖏᒃ ᓄᓇᓕᐅᑉ 
ᓂᖅᖠᐅᕐᕕᒋᕙᒃᑕᖓᓄᑦ,” ᓄᐊ ᑭᐅᕗᖅ. “ᑕᕝᕙᑐᖅ 
ᖃᓄᐃᓕᐅᕐᓗᓄᒃ ᐃᑲᔪᕈᓐᓇᕐᓗᒃ.”
	 ᓄᐊᑉ ᐊᓈᓇᑦᓯᐊᖓ ᐃᔨᒥᓄᑦ ᐊᖏᖅᖢᓂ. 
“ᐅᖃᖃᑎᒋᓪᓗᐊᕋᕕᐅᒃ ᐊᖓᔪᒃᖠᖅ ᐃᓪᓗᐃᑦ ᑰᑑᖅ. 
ᑕᐃᑲᓃᖏᓐᓇᖃᑦᑕᕐᒪᑦ ᓄᓇᓕᖕᓂ ᓂᕿᓕᐅᕐᕕᖕᒥ 
ᐱᔪᒪᓂᓂ ᒪᓕᒃᖢᓂᐅᒃ,” ᐃᓱᒪᑖᖅᑎᑦᑎᕗᖅ.
	 “ᑕᐃᒪᓐᓇᐅᓲᖑᖕᒪᑦ?” ᓄᐊ ᐊᐱᕆᓪᓗᓂ. 
“ᐅᓰᒻᒪᓖᓐᓇ ᐃᓕᓴᐃᔨᐅᖃᑦᑕᖅᑐᖅ.”

	 ᐊᓈᓇᑦᓯᐊᖓᑕ ᑐᓴᖅᑎᑦᑎᐊᖅᖢᓂᐅᒃ, 
“ᐃᓕᓴᐃᔨᐅᓂᖅ ᑯᑑᑉ ᐃᖅᑲᓇᐃᔮᕆᔭᖓ, 
ᑭᓯᐊᓂᓕᑦᑕᐅᖅ ᓄᓇᓕᖕᓂ ᓂᖅᖠᐅᕐᕕᖕᒥ ᐱᔪᒪᓂᓂ 
ᒪᓕᒃᖢᓂᐅᒃ ᐃᑲᔪᖃᑦᑕᕆᕗᖅ. ᑖᓇ ᑐᑭᖃᖅᑐᖅ 
ᓇᖕᒥᓂᖅ ᐃᑲᔪᕈᒪᓂᕐᒥᓂᒃ ᐊᑐᖅᖢᓂ 
ᐊᑭᓕᖅᓱᖅᑕᐅᓇᓂ.”
	 “ᐱᑦᔅᑕᐅᖅ ᐅᖃᖅᑲᐅᖕᒥᔪᖅ ᐊᑖᑕᒌᒎᖅ 
ᓴᓗᒻᒪᖅᓴᐃᓪᓗᑎᒃ ᐃᑲᔪᖃᑦᑕᕐᒥᔫᒃ ᓂᕆᐊᓂᒃᑳᖓᑎᒃ,” 
ᐄᕕ ᐅᖃᖅᖢᓂ.
	 ᓄᐊᑉ ᐊᓈᓇᑦᓯᐊᖓ ᖁᖓᒃᑲᒥ ᐅᖃᓕᕆᕗᖅ, 
“ᐊᑐᓂ ᐃᑲᔪᖃᑦᑕᐅᑎᓪᓗᓂ ᓄᓇᖅᑲᑎᒌᓪᓗ 
ᐃᑲᔪᖃᑦᑕᐅᑎᓪᓗᑎᒃ ᐃᓕᖅᑯᓯᑐᖃᑦᑎᓐᓄᑦ 
ᐱᕐᔪᐊᖑᒋᔭᐅᔪᑦ ᐃᓚᒋᒋᕚ. ᐱᖃᓐᓇᕆᔭᑦᑎᓐᓄᑦ 
ᐃᓚᑦᑎᓐᓄᓪᓗ ᐃᑲᔪᖅᑕᐅᖃᑦᑕᓚᐅᙱᒃᑯᑦᑕ, ᓄᓇᒥ 
ᐆᒪᐃᓐᓇᕈᓐᓇᕋᔭᓚᐅᙱᑦᑐᒍᑦ.”
	 “ᐄᕕ,” ᓄᐊ ᐅᖃᕆᓪᓗᓂ, “ᑕᕝᕙᓕᑭᐊᖅ 
ᐃᖃᓪᓕᐊᙱᑲᓚᐅᕐᓗᓄᒃ ᐅᓪᓗᒥ ᑰᑑᖅ 
ᑕᑯᔭᖅᑐᖔᕈᑦᑎᒃᑯᒃ ᓄᓇᓖᑦ ᓂᖅᖠᐅᕕᐊᓄᑦ?”
	 “ᐊᑏ ᑕᐃᒪᓐᓇᐅᓕᕐᓗᒃ!” ᐄᕕ ᐊᖏᖃᑎᖃᖅᖢᓂ.

    ᓄᐊᒃᑯᒃ ᐄᕕᒃᑯᑦ ᐅᐸᒃᑲᒥᔾᔪᒃ ᑐᖑᔪᐊᖓᔪᖅ 
ᐃᒡᓗᕐᔪᐊᖅ, ᑰᑑᑉ ᑐᙵᓱᒃᑎᓐᓇᒥᒋᑦ. ᐹᑉ ᐊᐃᑉᐸᖓᒍᑦ 
ᐃᓯᖃᑎᒋᓪᓗᓂᒋᒃ. ᓂᖅᖠᐅᕐᕕᖕᒥ, ᑕᑯᓪᓗᑎᒃ 
ᐊᖏᔪᒻᒪᕆᖕᒥᒃ ᐃᒐᒥᒃ ᐊᖏᒋᓪᓗᓂᑦᑕᐅᖅ ᕿᓪᓕᖅᖢᓂᓗ 
ᖁᐊᒃᑯᕕᒃ. ᓄᐊ ᑲᒪᓪᓗᓂᓗ ᐃᓱᒪᓕᖅᐳᖅ, 
ᐅᒃᐱᕈᓱᙱᑦᑐᖓ ᖃᐅᔨᒪᓐᓂᖖᒋᑖᓗᒃᑲ ᒪᑯᐊ .
	 ᑰᑑᑉ ᐊᔪᕆᖅᓲᑎᓪᓗᓂᒋᒃ ᓇᓂ ᐊᒡᒐᑎᒃ 
ᐅᐊᓴᖃᑦᑕᕐᒪᖔᒋᑦ ᐊᑐᓂᓪᓗ ᑐᓂᓪᓗᓂᒋᒃ 
ᒪᓄᐃᓕᓴᕐᓂᒃ ᐊᑐᕐᓂᐊᖅᑕᒥᖕᓂᒃ. 
ᐃᒡᓘᑉ ᐃᓗᓕᒫᖓᓂᒃ ᕿᒥᕐᕈᐊᖅᑎᓕᕆᓪᓗᓂᒋᒃ. 
	 “ᐅᕝᕙ ᐆᑦᑎᓯᐊᓗᒃ ᐃᒑᓗᐊᓗ,” ᑰᑑᑉ 
ᖃᐅᔨᑎᖦᖢᓂᒋᑦ. “ᑖᔅᓱᒧᖓ ᖃᔪᓕᐅᖃᑦᑕᖅᑐᒍᑦ. 
ᐆᑦᑎᓰᓪᓗ ᐊᖏᔭᕆᐊᖃᖃᑦᑕᕐᒥᖕᒪᑕ ᓂᕆᑎᖃᑦᑕᖅᑕᕗᑦ 
ᐅᓄᖃᑦᑕᕐᒪᑕ.”

	 ᑰᑑᖅ ᑎᒃᑯᐊᖅᓯᓪᓗᓂ ᓴᕕᕋᔭᖕᒧᑦ 
ᐆᑦᑎᓯᕐᔪᐊᕌᓗᖕᒧᑦ ᐃᒐᐅᑉ ᖄᖓᓃᑦᑐᒥᒃ. ᓄᐊᑉ 
ᑕᑯᓚᐅᖅᓯᒪᔭᓕᒫᖏᓐᓂᑦ ᐊᖏᓛᑦᑎᐊᖑᓪᓗᓂ, 
ᐊᖕᒪᓗᓛᖑᓪᓗᓂᓗ ᐆᑦᑎᓯᐊᓗᒃ. ᑰᑑᖅ ᐅᖃᖅᖢᓂ, 
“ᖃᔪᓕᐅᕈᓐᓇᖅᑐᒍᑦ ᕿᐱᑕᓂᒃ ᑕᑕᑦᑎᔪᓐᓇᖅᑐᓂᒃ 
ᐊᓗᒡᕕᖕᓂᒃ.”
	 ᑭᖑᓪᓕᕐᒥ, ᑰᑑᖅ ᓄᐊᓗ ᐄᕕᓗ 
ᐅᐊᓴᕐᕕᓕᐊᖃᑎᒋᓕᕆᓪᓗᓂᒋᒃ ᒪᕐᕉᖕᓄᑦ ᑲᑎᖖᒐᔫᖕᓄᑦ 
ᓴᓂᓕᕇᖕᓄᑦ. ᐊᓯᐊᓂᒃᑕᐅᖅ ᐅᐊᓴᕐᕕᒃᑲᓐᓂᕐᒥᒃ 
ᑕᑯᑎᒃᑭᓪᓗᓂᒋᒃ ᖁᓛᓂ ᖁᑦᑎᒃᑐᒥᑦ ᓂᕕᖓᔪᖃᖅᖢᓂ 
ᓱᓪᓗᓕᖕᒥᒃ.
	 “ᑕᕝᕙᓂ ᓂᕐᕆᓯᓂᒃ ᐅᐊᓴᖅᓯᖃᑦᑕᖅᑐᒍᑦ 
ᐃᕐᕈᖅᑐᐃᕙᒃᖢᑕᓗ,” ᑰᑑᖅ ᐊᔪᕆᖅᓲᔾᔨᓪᓗᓂ. 
“ᓱᕉᓗᐊᕌᖓᑕ ᓯᕗᓪᓕᖅᐹᒥ ᑎᖕᒥᑳᕐᕕᒋᑲᑕᖃᑦᑕᖅᑕᕗᑦ 
ᐆᒧᖓ ᓱᓪᓗᓕᖕᒧᑦ.”

22



23



24



	 ᑰᑑᖅ ᑎᒃᑯᐊᖅᖢᓂ ᐊᑕᐅᓯᕐᒧᑦ ᐅᐊᓴᕐᕕᖕᒧᑦ. 
“ᐊᑐᕆᐅᕈᒪᕕᐅᒃ ᓱᓪᓗᓕᐅᑉ ᑎᖕᒥᑳᕈᑎᖓ?” ᓱᓪᓗᓕᒃ 
ᐊᒻᒧᑦ ᓄᓱᒃᑲᒥᐅᒃ, ᓄᐊᒧᓪᓗ ᑐᓂᓪᓗᓂᐅᒃ. ᐄᕕᓗ 
ᑐᓂᒋᓪᓗᓂᐅᒃ ᐅᐊᓴᖅᓯᒪᖏᑦᑐᒥᒃ ᐆᑦᑎᓯᒥᒃ.
	 “ᐄᕕ, ᑖᓐᓇ ᓱᓪᓗᓕᐅᑉ ᐊᑖᓃᑎᓪᓗᒍ, ᓄᐊᑉ 
ᐃᕐᕈᖅᑐᕐᓂᐊᕐᒪᒍ,” ᑰᑑᑉ ᖃᐅᔨᑎᖦᖢᓂᒋᒃ. 
	 ᐊᓱᐃᓛᒃ ᓄᐊᑉ ᑎᖕᒥᑳᖅᑎᓕᕋᒥᐅᒃ ᓱᓪᓗᓕᒃ, 
ᑕᐅᑐᓕᖅᖢᓂᒋᑦ ᓂᖅᖠᐅᕐᓂᑯᕕᓃᑦ ᐲᔭᖅᐸᓪᓕᐊᒐᒥᒃ 
ᓱᓪᓗᐊᒎᖅᐸᓪᓕᐊᔪᑦ.
	 “ᓱᓪᓗᓕᖕᒧᑦ ᐃᕐᕈᖅᑐᓚᐅᖅᖢᒋᑦ 
ᐅᐊᓴᒐᕐᓂᕐᓂᖅᓴᐅᓕᖃᑦᑕᖅᑐᑦ,” ᑰᑑᖅ ᐅᖃᖅᖢᓂ. 	
	 “ᐊᑯᓂᐅᓐᓇᖅᐳᕐᓕᑭᐊᖅ ᓂᕐᕆᓯᓕᒫᕌᓗᖕᓂᒃ 
ᐅᐊᓴᖅᓯᓪᓗᓂ,” ᐄᕕ ᐅᖃᕆᓪᓗᓂ. 

	 “ᐄ,” ᑰᑑᑉ ᑭᐅᕚ, “ᑭᓯᐊᓂᓕᑦᑕᐅᖅ 
ᕿᓚᒻᒥᐅᓂᖅᓴᐅᖃᑦᑕᖅᑐᖅ ᐅᓄᖅᑐᓂᒃ 
ᐃᑲᔪᖅᑕᐅᒑᖓᑦᑕ. ᐅᓄᕐᓂᖅᓴᐅᒑᖓᑕᑦᑕᐅᖅ ᐃᑲᔪᖅᑐᑦ 
ᖁᕕᐊᓇᕐᓂᖅᓴᐅᖃᑦᑕᖅᑐᖅ ᐱᓕᕆᖃᑎᒌᒃᖢᓂ!” 
	 ᑭᖑᓂᐊᒍ, ᑰᑑᑉ ᐄᕕᓗ ᓄᐊᓗ 
ᒪᓕᒃᑎᓕᕆᓪᓗᓂᒋᒃ ᖁᐊᒃᑯᕕᒡᔪᐊᒧᑦ ᐊᓕᒎᖕᓂᒃ 
ᒪᑐᓕᖕᒧᑦ ᓴᓂᒧᖔᕐᓗ ᒪᒃᐱᖅᐸᒃᖢᑎᒃ.  
“ᑕᕝᕙ ᓂᒡᓕᓇᖅᑐᒃᑯᕕᒃᐳᑦ ᖁᐊᒃᑯᕕᒃᐳᓪᓗ. 
ᐊᒥᐊᒃᑯᖃᕌᖓᑦᑕ ᐃᒋᙱᖦᖢᑎᒍᑦ 
ᐃᓚᓕᐅᑎᒃᑲᓐᓂᖃᑦᑕᕋᑦᑎᒍᑦ ᑭᖑᓪᓕᕐᒥ 
ᐊᔾᔨᒋᖏᑕᖓᓂᒃ ᓂᕿᓕᐅᒃᑲᓐᓂᓕᕌᖓᑦᑕ,” ᑰᑑᖅ 
ᓇᓗᓇᐃᖅᓯᓪᓗᓂ. “ᖁᕕᐊᓇᖃᑦᑕᖅᑐᖅ ᓄᑖᓂᒃ 
ᓂᖅᖠᐅᒐᒃᓴᐅᓂᐊᖅᑐᓂᒃ.”

	 “ᐊᓈᓇᑦᓯᐊᕋ ᐅᓄᖅᑐᐊᓗᖕᓂᒃ ᓂᕿᓕᐅᕈᑎᓕᒃ,” 
ᓄᐊ ᐅᖃᖅᐳᖅ.
	 “ᐄᓛᒃ ᓱᓕᔪᖅ!” ᑰᑑᖅ ᐅᖃᑲᐅᖅᑐᖅᖢᓂ. 
“ᐃᓛᓐᓂᒃᑯᑦ ᐊᐱᕆᖃᑦᑕᖅᑕᕋ ᑭᓱᒥᒃ 
ᓂᖅᖠᐅᕈᓐᓇᕐᒪᖔᑦ.”
	 ᑰᑑᑉ ᖁᐊᒃᑯᕕᒃ ᒪᒃᐱᕐᒪᒍ, ᐄᕕᒃᑯᒃ ᓄᐊᒃᑯᒃ 
ᓂᑯᔾᔮᖅᑐᖅᖢᑎᒃ ᐃᓗᐊᓄᑦ ᑐᑯᒋᐊᖅᐴᒃ. ᑕᑯᒃᓴᐅᔪᑦ 
ᐅᓄᖅᑐᑦ ᐃᖃᓗᐃᑦ. ᓄᐊᒃᑯᒃ ᐄᕕᒃᑯᒃ ᓈᓴᐃᓕᖅᖢᑎᒃ. 
ᐅᓄᖅᑐᐊᓘᓪᓗᑎᒃ ᐃᖃᓗᐃᑦ, ᑕᒪᕐᒥᑦᑎᐊᕐᓗ ᓄᐊᑉ 
ᑕᓕᕐᒥᓂᒃ ᑕᑭᓂᖅᓴᐅᓪᓗᑎᒃ.
	 “ᑳ!” ᓄᐊ ᓂᓪᓕᖅᖢᓂ. “ᑕᐃᒪᓐᓇ ᐅᓄᖅᑎᒋᔪᓂᒃ 
ᐃᖃᓗᖕᓂᒃ ᑲᑎᙵᓪᓗᑎᒃ ᑕᑯᓚᐅᖅᓯᒪᙱᓚᖓ. 
ᓇᑭᓪᓕ ᐅᑯᐊ ᐱᔭᓯ?”

	 ᑰᑑᖅ ᑐᑭᓯᑎᑦᑎᓪᓗᓂ, “ᐃᖃᓗᐃᑦ 
ᑐᓂᔭᐅᑐᐃᓐᓇᕐᓂᑯᑦ. ᖃᓄᓕᒫᖅ ᓂᖅᖠᐅᖃᑦᑕᖅᑕᕗᑦ 
ᐊᒡᒍᖅᖢᒋᑦ ᐃᓚᐅᖅᖢᒋᑦ ᐆᔪᓕᐊᕆᓪᓗᒋᑦ, ᐃᒐᐅᑉ 
ᐃᓗᐊᒍᑦ ᐃᓗᐃᑑᓪᓗᑎᒃ ᐃᒐᕙᒃᑭᓪᓗᑎᒍᑦ. ᑕᕝᕙᓂ 
ᐃᑲᔪᖃᑦᑕᖅᑐᑦ ᐃᓚᖓᑦᑕ ᐊᖓᔪᐊ ᒪᑦᑎᑦᑕᐅᑎᖃᕐᒪᑦ, 
ᐃᖃᓗᒃᑕᒥᑕ ᐃᓚᖏᓐᓂᒃ ᑕᕝᕗᙵᐅᔾᔨᒡᒍᔪᖅ.”
	 “ᐱᑦᑎᐊᖅᑐᐊᓐᓅᕗᖅ,” ᐄᕕᐅᑉ ᐅᖃᐅᑎᓪᓗᓂᐅᒃ. 
“ᐃᖃᓪᓕᐊᕐᓂᕈᑦᑕ, ᐱᔭᕗᑦ ᑕᕝᕗᙵᐅᑎᔪᓐᓇᕆᕙᕗᑦ?”
	 “ᐄᑦᑎᐊᒻᒪᕆᒃ!” ᑰᑑᖅ ᑭᐅᓪᓗᓂ. 
“ᖁᔭᒋᑦᑎᐊᕋᔭᖅᑕᕗᑦ, ᐄᕕ. ᐅᓇ ᓂᖅᖠᐅᕐᕕᒃ 
ᐃᖏᕐᕋᔪᓐᓇᖅᑐᖅ ᑭᓯᐊᓂ ᖃᐃᑦᑎᔭᐅᕙᓪᓕᐊᒍᑦᑕ. 
ᖃᐃᑦᑎᔭᐅᖃᑦᑕᖅᑐᒍᑦ ᓂᕿᓂᒃ ᑮᓇᐅᔭᓂᒡᓘᓐᓃᑦ 
ᐃᓄᖕᓂᑦ, ᓇᖕᒥᓂᕆᔭᐅᔪᓂᒃ, ᐊᒡᓛᓪᓘᓐᓃᑦ ᓄᓇᕗᑦ 
ᒐᕙᒪᒃᑯᖏᓐᓂᑦ ᓄᓇᓕᐸᐅᔭᒃᑯᓐᓂᓪᓗ.”

30



31



32



	 “ᑭᓱᓂᒃᑕᐅᖅ ᐊᓯᖏᓐᓂᒃ ᓂᕿᓂᒃ 
ᑐᓂᔭᐅᖃᑦᑕᕆᕕᓯ?” ᓄᐊ ᐊᐱᕆᓪᓗᓂ.
	 “ᐃᓛᓐᓂᑦᑕᐅᖅ ᓂᐅᕕᕐᕖᑦ ᑕᕝᕗᙵᖅᓯᖃᑦᑕᕐᒥᔪᑦ 
ᐱᕈᖅᑐᓂᒃ ᓰᕐᓇᖅᑐᓂᒡᓘᓐᓃᑦ ᓰᕐᓇᖏᑦᑐᓂᒡᓘᓐᓃᑦ 
ᓂᐅᕕᖅᑕᐅᖏᑦᑐᕕᓂᕐᓂᒃ. ᑕᕝᕗᙵᖅᓯᕙᒃᑭᓪᓗᑎᒡᓗ 
ᐱᕈᖅᑐᕕᓂᕐᓂᒃ ᐱᕈᖅᓯᒪᓂᐊ ᐊᔾᔨᒋᔭᐅᖏᑦᑕᕌᖓᑦ 
ᓱᕈᒐᓛᒃᓯᒪᔭᕌᖕᒐᑕᓘᓐᓃᑦ,” ᑰᑑᖅ ᐅᖃᖅᖢᓂ. “ᐱᕈᖅᑐᑦ 
ᓰᕐᓇᖅᑐᑦ ᓰᕐᓇᖏᑦᑐᓪᓗ ᓂᕆᔭᒃᓴᑦᑎᐊᕙᐅᖃᑦᑕᖅᑐᑦ. 
ᑲᒪᒋᑦᑎᐊᒃᑲᓐᓂᕆᐊᖃᖅᐸᒃᑐᑦ ᓂᕿᓕᐊᕆᓂᐊᓕᕌᖓᑦᑎᒍᑦ.”
	 ᑰᑑᑉ ᑕᑯᑎᓕᕆᓪᓗᓂᒋᑦ ᓂᕿᒃᑯᕕᖕᒥᒃ. ᐹᖓ 
ᒪᒃᐱᕐᒪᒍ, ᑕᑯᓪᓗᑎᒃ ᐃᓕᔾᔨᖕᕕᓂᒃ ᐊᕙᓗᓕᒫᖓᓂᑦ.
	 ᓴᓂᓕᕇᒃᑐᓂᒃ ᖁᓛᓂᑦ ᐊᑖᓄᑦ ᑎᑭᓯᒪᓪᓗᑎᒃ. 
ᐃᐳᐃᑦᑐᖅᑕᖃᐅᖅᖢᓂ ᑐᒫᑐᓂᒃ, ᐴᖃᖅᑐᓂᒡᓗ 
ᓱᑲᕐᓂᒃ ᐸᓚᐅᒑᒃᓴᓂᒡᓗ, ᐊᔾᔨᒌᖏᑦᑐᓂᒡᓗ ᐃᓚᒃᓴᓂᒃ 
ᐊᓯᒐᓚᖏᓐᓂᒡᓗ.

	 ᑰᑑᖅ ᐅᖃᓕᕆᓪᓗᓂ, “ᐃᑲᔪᖅᓯᙵ 
ᐊᒡᔭᖅᓯᓗᓯ ᓂᓕᕐᓇᓂᒃ ᐅᓪᓗᒥ ᖃᔪᖅᑐᕐᓂᐊᖅᑕᑦᑕ 
ᐃᓚᒃᓴᖏᓐᓂ, ᐊᐃ? ᑖᒃᑯᐊ ᐊᑭᑐᔪᑦ, ᑭᓈᓗᑭᐊᖅ 
ᐃᓐᓇ ᑕᕝᕗᙵᐅᔾᔨᒻᒪᕆᖕᓂᖅᖢᓂ ᐃᓗᐃᑦᑐᒻᒪᕆᖕᓂᒃ.”
	 “ᖃᓄᕐᓕ ᖃᐅᔨᖃᑦᑕᕋᔅᓯ ᑭᓱᓕᐅᕐᓂᐊᕐᒪᖔᔅᓯ 
ᖃᐅᑕᒫᑦ?” ᓄᐊ ᐊᐱᕆᕗᖅ ᐄᕕᒃᑯᒃ ᐃᐳᐃᑦᑐᓂᒃ 
ᑎᒍᓯᕙᓪᓕᐊᑎᓪᓗᒋᒃ ᐃᓕᔾᔨᕕᖕᒥᑦ.
	 “ᒪᓕᖃᑦᑕᖅᑕᕗᑦ ᑭᓱᓂᒃ ᖃᐃᑦᑎᔭᐅᓂᕆᔭᕗᑦ 
ᐃᑲᔪᕆᐊᖅᑐᓪᓗ ᐅᓄᕐᓂᖏᓐᓄᑦ,” ᑰᑑᖅ ᑭᐅᕗᖅ 
ᐃᓱᒪᑦᑎᐊᖅᖢᓂ. “ᐅᓄᙱᓐᓂᖅᓴᐅᖃᑦᑕᕐᒪᑕ 
ᐃᑲᔪᕆᐊᖅᑐᑦ ᐱᓇᓱᐊᕈᓯᐅᑉ ᐃᓗᐊᓂ, ᑕᐃᒪᐃᓐᓂᖓᓄᑦ 
ᖃᔪᓕᐅᖃᑦᑕᖅᑐᒍᑦ ᐃᓚᖃᖅᐸᒃᖢᓂᓗ ᐸᓚᐅᒑᕐᓂᒃ 
ᐃᓗᓕᖃᖅᑐᓂᒃ. ᐱᓇᓱᐊᕈᓯᐅᑉ ᓄᙳᐊᓂ, ᐃᑲᔪᕆᐊᖅᑐᑦ 
ᐅᓄᕐᓂᖅᓴᐅᖃᑦᑕᖅᑐᑦ. ᓂᖅᖠᐅᖃᑦᑕᖅᑐᒍᑦ 
ᐊᑯᓂᐅᓐᓇᕐᓂᖅᓴᒥᒃ ᓂᕿᓕᐊᕆᓪᓗᒍ, ᓲᕐᓗ 
ᐊᒡᒍᐊᓕᕿᓵᒥᒃ. ᐅᐸᓗᖓᐃᔭᐃᖏᓐᓇᖃᑦᑕᖅᑐᒍᑦ 
ᑎᒥᒧᑦ ᐱᐅᔪᓂᒃ, ᐊᕿᐊᑦᑐᕐᓇᖅᑐᓂᒡᓗ.”

	 ᑰᑐᖅ ᐅᖃᒃᑲᓐᓂᖅᖢᓂ, “ᐅᓪᓗᒥ 
ᓂᕆᑎᑦᑎᓂᐊᖅᑐᒍᑦ ᐃᖃᓗᖕᓂᒃ ᐱᕈᖅᑐᕕᓃᑦ 
ᖃᔪᖏᓐᓂᒃ. ᐃᑭᐊᕐᒥᓕᖕᓂᒡᓗ. ᐃᑲᔪᕈᒪᕕᖖᒑ ᐱᕈᖅᑐᓂᒃ 
ᐊᒡᒍᐃᑎᓪᓗᖓ?”
	 ᑰᑑᑉ ᐊᑐᓂ ᑐᓂᓪᓗᓂᒋᒃ ᑖᑏᓯᓄᑦ 
ᖄᖏᔭᐃᔾᔪᑎᓂᒃ ᐊᔪᕆᖅᓯᐅᑎᓪᓗᓂᒋᒡᓗ ᖄᖏᔭᐃᓂᕐᒥᒃ 
ᐃᒻᒥᒧᑦ ᐅᖓᓯᒃᑎᒋᐊᕐᓗᒍ. ᑰᑑᖅ ᐊᒡᒍᐃᓕᖅᖢᓂ 
ᐅᑲᓕᐅᓪᓗ ᓂᕿᖏᓐᓂᒃ ᐃᑎᐅᔭᓂᒡᓗ ᐱᕈᖅᑐᑦ 
ᓂᓕᕐᓇᓪᓗ ᖃᔪᓕᐊᖓᓐᓄᑦ ᐆᑦᑎᓯᒡᔪᐊᑉ 
ᐃᓗᐊᓄᐊᖅᖢᓂᒋᑦ. 
	 ᐃᓕᓴᐱ, ᐃᓐᓇᐅᓂᖅᓴᖅ ᓄᐊᑉ ᑲᑎᓯᒪᔭᖓ 
ᓄᓇᓕᖕᓂ, ᐅᓪᓗᒥ ᐃᑲᔪᖃᑕᐅᒋᓪᓗᓂ. ᐃᖃᓗᖕᒥᒃ 
ᐊᒡᒍᐃᓪᓗᓂ ᐅᓗᒧᑦ.
	 “ᐅᓇᑦᑕᐅᖅ ᖃᔪᕐᒧᑦ ᐃᓚᓕᐅᑎᓂᐊᕐᒥᔪᖅ,” 
ᐃᓕᓴᐱ ᐅᖃᖅᐳᖅ.
	 “ᑕᕝᕙᓂ ᐃᑲᔪᖅᖢᓂ ᐊᓕᐊᓇᐃᒋᖃᑦᑕᖅᐱᐅᒃ, 
ᐃᓕᓴᐲ?” ᓄᐊ ᐊᐱᕆᓪᓗᓂ.

	 “ᐊᓕᐊᓇᐃᒋᑦᑎᐊᒻᒪᕆᒃᑕᕋ!” ᐃᓕᓴᐱᐅᑉ  
ᑭᐅᓪᓗᓂᐅᒃ. “ᖃᐅᔨᓴᐅᑎ ᓱᒃᑲᓕᓂᖅᓴᐅᓕᖃᑦᑕᕐᒪᑦ, 
ᐃᒃᐱᒋᔭᕋᓗ ᐃᓗᐊᑦᑎᐊᖅᐸᒃᖢᓂ ᓄᓇᓕᖕᓂᒃ 
ᐃᑲᔪᕐᓂᐅᖕᒪᑦ.”
	 “ᑕᐅᑐᙳᐊᖅᑕᕋ ᐅᖃᖅᑕᐃᑦ,” ᐄᕕ ᐅᖃᖅᖢᓂ 
ᑖᑏᓯᓂᒃ ᖄᖏᔭᐃᓪᓗᓂ. “ᖁᕕᐊᓱᒃᑐᖓᑦᑕᐅᖅ 
ᖃᐅᔨᒪᒐᒪ ᖃᔪᑦᑎᐊᕙᓕᐅᕈᔾᔨᓂᑦᑎᓐᓂᒃ 
ᓯᓚᖅᑲᑎᑦᑎᓐᓂ.”
	 ᐃᓕᓴᐱ ᐅᖃᕆᓪᓗᓂ, “ᑕᕝᕙᓂ ᐃᑲᔪᓕᖅᑐᖓ 
ᐊᕐᕌᒍᓄᑦ ᐱᖓᓱᓄᑦ ᑕᐃᒪᙵᑦ ᐃᕐᖑᑕᓐᓂ 
ᓄᑲᖅᖠᖅᐹᖅ ᐃᓕᓐᓂᐊᕆᐊᖃᑦᑕᓕᓚᐅᕐᓂᖓᓂᑦ.”
	 ᑭᖑᓂᐊᒍᑦ, ᓄᐊᒃᑯᒃ ᐄᕕᒃᑯᒃ ᑰᑑᕐᒥᒃ  
ᐃᑲᔪᓕᕆᓪᓗᑎᒃ ᐸᓚᐅᒑᕐᓂᒃ ᐃᑭᐊᕐᒥᓕᖅᓱᐃᓪᓗᑎᒃ.

	 ᑰᑑᖅ ᐃᑭᐊᕐᒥᓕᖅᓯᕙᒃᖢᓂ ᓂᐊᖂᔭᐅᑉ 
ᖄᖕᒐᓄᑦ ᑰᒃᑰᓯᕕᓂᕐᓂᒃ, ᑭᖑᓂᐊᒍᑦ ᐄᕕ ᓰᓯᒥᒃ 
ᖄᖓᓄᐊᖅᓯᕙᒃᖢᓂ, ᓄᐊᓗ ᐃᓕᓯᑲᑕᒃᖢᓂ 
ᓕᐊᑕᔅᓂᒃ. ᐃᑲᕐᕋᕐᒥᒃ ᐊᑕᐅᓯᕐᒥᒃ ᑕᐃᒪᐃᓕᐅᖅᖢᑎᒃ, 
ᓄᐊᓗ ᓇᓗᓕᖅᖢᓂ ᖃᔅᓯᐅᓕᕐᒪᖔᑕ ᐸᓚᐅᒑᑦ 
ᐃᓗᓪᓕᖅᓱᖅᑕᑎᒃ ᓈᓴᖅᐸᓪᓕᐊᔭᒥᓂᒃ ᓇᓗᓕᕋᒥ.
	 “ᐅᑯᐊ ᓈᒻᒪᓪᓗᐊᓕᖅᑐᑦ,” ᑰᑑᖅ ᐅᖃᖅᖢᓂ. 
ᓇᓗᓇᙱᓚᖅ ᓈᓴᐃᑦᑎᐊᕐᓂᖓᓂᒃ!
	 ᓄᐊᒃᑯᒃ ᐄᕕᒃᑯᒃ ᐊᒡᔭᖅᓯᑦᑎᐊᕋᓱᒃᐴᒃ 
ᓂᐊᖂᔭᓂᒃ ᑲᒪᒋᓵᖅᑕᒥᖕᓂᒃ ᑕᒪᐅᖓ ᓵᒧᑦ ᓂᕆᕕᖕᒧᑦ 
ᓴᖅᑭᔮᖅᑐᒧᑦ, ᐃᓕᓴᐱᒃᑯᒃ ᑰᑑᒃᑯᒃ ᑕᒪᐅᙵᖅᓯᓪᓗᑎᒃ 
ᐆᑦᑎᓯᕐᔪᐊᕌᓗᖕᒥᒃ ᖃᔪᖃᖅᑐᒥᒃ. ᐃᓕᓪᓗᓂᒃᑯᒃ 
ᐆᑦᑎᓯᐅᑉ ᐃᓕᓯᕝᕕᐊᓄᑦ ᖁᓕᕇᒃᑐᑦ ᓴᓗᒪᓪᓗᑎᒃ 
ᐊᓗᒡᕖᑦ ᖃᓂᒋᔭᖏᓐᓄᑦ.

41



	 “ᖃᔪᕐᒥᒃ ᐆᒃᑐᕈᒪᕕᑦ ᐱᖃᓐᓇᕆᔭᑦᑎᓐᓄᑦ 
ᑐᓂᐅᖅᑲᐃᖏᓐᓂᑦᑎᓐᓂ?” ᑰᑑᖅ ᐊᐱᕆᓪᓗᓂ. 
	 ᐄᕕᒃᑯᒃ ᓄᐊᒃᑯᒃ ᓂᐱᖅᑯᖅᑐᓪᓗᑎᒃ 
ᑭᐅᑲᐅᖅᑐᖅᐴᒃ, “ᐄ!”
	 ᒪᕐᕉᖕᓂᒃ ᓴᓗᒪᔫᖕᓂᒃ ᐊᓘᑏᖕᓂᒃ ᐱᒐᒥ, ᑰᑑᑉ 
ᖃᔪᕐᒥᒃ ᖃᓗᓯᕗᖅ ᐊᑐᓂ ᖃᔪᖅᑐᕐᓂᐊᖅᑕᖏᓐᓂᒃ. 
ᑕᕆᐅᕆᒃᖢᓂ ᑭᓂᖅᖢᓂᓗ, ᐆᓇᑦᑎᐊᖅᖢᓂᓗ.
	 “ᒪᒪᖅᑐᒻᒪᕆᐊᓗᒃ!” ᓄᐊ ᐅᖃᖅᐳᖅ.
	 “ᐃᑲᔪᕋᑖᕐᓂᔅᓯᓐᓄᑦ ᒪᒪᖅᓯᕗᖅ! 
ᐱᓕᕆᑦᑎᐊᖅᐳᓯᒃ ᖁᔭᓐᓇᒦᒃ ᐃᑲᔪᕋᑖᕋᔅᓯᒃ,” 
ᑰᑑᖅ ᐅᖃᖅᖢᓂ, ᑕᒪᕐᒥᒡᓗ ᐊᑐᓃᖅᖢᑎᒃ ᐊᒡᒐᑎᒃ 
ᐃᓵᒃᑎᖦᖢᓂᔾᔪᒃ ᐸᑎᖃᑦᑕᐅᑎᑲᐅᖅᑐᖅᐳᑦ. 
ᑕᐃᒪᐃᓕᔭᕇᕋᒥ ᐹ ᒪᑐᐃᕆᐊᖅᑐᖅᐹ ᐃᓄᐃᑦ 
ᐃᓯᕐᓂᐊᓕᕐᒪᑕ. 

    ᓄᑕᕋᑦ ᐃᓯᖃᑎᖃᖅᖢᑎᒃ ᐊᖓᔪᖅᑳᒥᖕᓂᒃ, 
ᓄᐊᓗ ᐅᓄᙱᑦᑐᓂᒃ ᐃᓕᓐᓂᐊᖃᑎᒥᓂᒃ 
ᐃᓕᓴᖅᓯᓪᓗᓂ. ᐃᓐᓇᑐᖃᖅᑕᖃᐅᖅᖢᓂᓗ. ᐃᓚᖏᑦ 
ᐃᖅᑲᓇᐃᔭᖅᑐᖅᓯᐅᑎᓂᒃ ᑲᒫᓗᒃᓯᒪᓪᓗᑎᒃ 
ᑕᑯᒃᓴᐅᑦᑎᐊᖅᑐᓂᒡᓗ ᐊᐃᖃᙱᑦᑐᓂᒃ ᐊᑐᕆᓪᓗᑎᒃ. 
ᓄᐊᒃᑯᒃ ᐄᕕᒃᑯᒃ ᖁᖓᖦᖢᑎᒃ ᓄᓗᕋᕐᕕᖄᕐᔪᒃᖢᑎᒡᓗ 
ᑕᑯᒐᒥᒃ ᐱᑦᔅᒥᒃ ᐊᑖᑕᒥᓂᒃ ᐃᓯᖃᑎᖃᖅᑐᒥᒃ.
	 ᓄᐊᒃᑯᒃ ᐄᕕᒃᑯᒃ ᐅᐱᓐᓂᖃᖅᐴᒃ ᐱᑎᑦᑎᒐᒥᒃ 
ᓂᕆᔭᐅᓂᐊᖅᑐᓂᒃ ᓂᕿᓕᐊᕆᔭᐅᑎᓪᓗᒋᑦ 
ᐃᑲᔪᓵᕐᓂᕐᒥᖕᓄᑦ. ᑐᓂᐅᖅᑲᐃᓪᓗᑎᒃ ᐸᓚᐅᒑᕐᓂᒃ 
ᐃᓕᓴᐱᒃᑯᒃ ᑰᑑᒃᑯᒃ ᖃᔪᕐᓂᒃ.
	 ᓄᐊ ᓂᕆᕕᐅᑉ ᐃᓗᐊᓂᑦ ᑕᑯᓇᓕᖅᖢᓂ. 
ᑕᑯᓪᓗᓂ ᐅᖃᓪᓚᑲᑕᒃᑐᓂᒃ ᐃᒡᓚᑲᑕᒃᑐᓂᒡᓗ 
ᓂᕆᓂᕐᒥᖕᓂ. ᑰᑑᖅ ᖃᐅᔨᑦᑎᐊᕋᒥ ᖃᐃᔪᓕᒫᑦ 
ᐱᔪᐃᓐᓇᐅᓂᖏᓐᓂᒃ, ᓄᐊᒃᑯᒃ ᐄᕕᒃᑯᒃ 
ᐅᖃᐅᑎᓪᓗᓂᒋᒃ ᐊᒥᐊᒃᑯᑦ ᓈᒻᒪᖕᓂᕋᖅᖢᓂᐅᒃ  
ᐊᑐᓂᓪᓗ ᐱᔪᓐᓇᕐᓂᕋᖅᖢᓂᒋᒃ.

	 ᓄᐊᓗ ᐄᕕᓗ ᐊᑐᓂ ᐸᓚᐅᒑᕐᒥᒃ ᐊᓗᒡᕕᖕᒥᒡᓗ 
ᖃᔪᓕᖕᒥᒃ ᐱᒐᒥᒃ. ᐱᓱᒃᖢᑎᒃ ᐱᑦᔅ ᑭᐳᒋᔭᖓ 
ᐅᐸᓕᖅᖢᓂᒃᑯᒃ.
	 “ᓴᓂᖕᓅᕈᓐᓇᖅᐱᓄᒃ?” ᓄᐊ ᐊᐱᕆᓪᓗᓂ.
	 “ᐄᓗᐊᕌᓗᒃ!” ᐱᑦᔅ ᐊᑖᑕᖓ ᑭᐅᓪᓗᓂ.
	 “ᖃᓄᐃᒃᑲᕕᑦ ᑕᕝᕙᓂ?” ᐱᑦᔅ ᐊᐱᕆᓪᓗᓂᒋᒃ 
ᓂᕆᓂᐊᖅᑕᒥᖕᓂᒃ ᓵᒧᑦ ᐃᓕᓯᓕᖅᑎᓪᓗᒋᒃ.
	 “ᐅᓪᓗᒥ ᐃᑲᔪᕋᓐᓄᒃ,” ᐄᕕ ᑭᐅᓪᓗᓂ. “ᓄᐊᑉ 
ᐃᓪᓗᐊᕐᔪᐊ ᑰᑑᖅ ᐃᑲᔪᓵᕋᑦᑎᒍᑦ ᓂᖅᖠᐅᕐᕕᖕᒥ.”
	 ᐱᑦᓯᐅᓛᑉ ᐊᑖᑕᖓ ᐊᐱᕆᓪᓗᓂ, “ᐃᑲᔪᕋᑖᕋᔅᓯᒃ 
ᐅᓇ ᖃᔪᖅ ᓴᓇᔭᐅᑎᓪᓗᒍ?”
	 “ᐄ, ᐃᑲᔪᕋᑖᖅᑐᒍᑦ!” ᓄᐊ ᑭᐅᓪᓗᓂ.
	 “ᐱᓕᕆᑦᑎᐊᒻᒪᕆᒃᐳᓯᒃ,” ᐱᑦᔅ ᐊᑖᑕᖓ 
ᐅᖃᕆᓪᓗᓂ.

	 ᓄᐊᒃᑯᒃ ᐄᕕᒃᑯᒃ ᑕᖃᓪᓗᑎᒃ ᐱᓕᕆᕐᔪᐊᕋᑖᕋᒥᒃ. 
ᖃᐅᔨᒪᔪᐃᓐᓇᐅᓪᓗᑎᒃ ᐱᐅᔪᒥᒃ ᓄᓇᖅᑲᑎᒥᖕᓄᑦ 
ᐱᓕᕆᕋᑖᕋᒥᒃ ᐃᓄᐃᓪᓗ ᒪᒪᑕᕋᑖᕋᒥᒃ ᖃᔪᓕᐊᖏᓐᓂᒃ 
ᖁᕕᐊᓱᓕᖅᖢᑎᒃ.
	 ᐅᓪᓗᕈᒻᒥᑕᖅᑕᑎᒃ ᓄᖑᓕᖅᑎᓪᓗᓂᔾᔪᒃ, ᓄᐊ 
ᐅᔾᔨᕈᓱᒃᖢᓂ ᐃᓄᐃᑦ ᐊᓂᕙᓪᓕᐊᓕᕐᓂᖏᓐᓂᒃ. 
ᑰᑑᖅ ᖃᐃᒐᒥ ᐅᖃᓕᖅᖢᓂ, “ᐃᑲᔪᕈᓐᓇᖅᓯᕕᓰᒃ 
ᒫᓐᓇ ᓴᓗᒻᒪᖅᓴᐃᖃᑕᐅᓗᓯᒃ?”
	 “ᐄᖑᓕᖅᑐᖅ!” ᐄᕕ ᑭᐅᓪᓗᓂ.
	 “ᐃᑲᔪᕐᓂᐊᖅᐳᖓ ᓴᓂᒃᑯᕕᖕᓂᒃ ᐊᓂᑦᑎᓗᖕᒐ, 
ᑕᐃᒪᓐᓇᐅᖁᔨᒍᕕᑦ,” ᐱᑦᓯᐅᓛᑉ ᐊᑖᑕᖓ ᑰᑑᕐᒧᑦ 
ᐅᖃᖅᖢᓂ.
	 “ᐊᑲᐅᑦᑎᐊᕋᔭᖅᑐᖅ, ᖁᔭᓐᓇᒦᖑᔪᑎᑦ,” ᑰᑑᖅ 
ᑭᐅᓪᓗᓂ.

	 ᐱᑦᔅ ᐊᑖᑕᖓᑕ ᓴᓂᒃᑯᕖᑦ ᐊᓂᑦᑐᓂᒋᑦ 
ᐊᓯᖏᓐᓂᒡᓗ ᕿᓪᓚᔪᑭᐊᓕᖅᖢᓂᒋᑦ. ᑰᑑᑉ ᐄᕕ, ᓄᐊ, 
ᐱᑦᔅᓗ ᐊᐱᕆᓪᓗᓂᒋᒃ ᓇᑎᕐᒥᒃ ᓴᓂᖁᓪᓗᓂᒋᑦ  
ᑭᐳᐃᓪᓗ ᐊᓪᓚᖅᑎᑕᐅᖁᓪᓗᓂᒋᑦ.
	 ᐊᑯᓂᐅᓗᐊᙱᑦᑐᖅ ᓴᓗᒪᑦᑎᐊᖅᖢᓂ, ᓂᕐᕆᓰᓪᓗ 
ᐱᐊᓂᒃᓯᒪᑦᑎᐊᓕᖅᖢᑎᒃ.
	 “ᒫᓐᓇᓕ ᐊᓂᓂᐊᓯᔪᒍᑦ,” ᐱᑦᔅ ᐅᖃᖅᖢᓂ 
ᓄᐊᒧᑦ ᐄᕕᒧᓪᓗ. “ᑕᑯᓂᐊᕆᕙᔅᓯ ᓇᓂᑭᐊᖅ ᑕᖅᑳᓂ 
ᓄᓇᓕᐸᐅᔭᑦᑎᓐᓂ!”
	 “ᐱᑦᔅᖓᐃ!” ᓄᐊᒃᑯᒃ ᐄᕕᒃᑯᒃ ᐊᑕᐅᑦᑎᒃᑯᑦ 
ᐅᖃᖅᖢᑎᒃ.
	 “ᖃᓄᕐᓕ,” ᑰᑑᖅ ᐅᖃᖅᐳᖅ ᐊᒡᒐᓂ 
ᐊᓪᓚᖅᑎᖅᐸᓪᓕᐊᓪᓗᓂᒋᒃ ᓂᕐᕆᓯᓄᑦ ᐊᓪᓚᕈᑎᒥᓂᒃ 
ᐊᑐᖅᖢᓂ, “ᖃᓄᖅ ᐃᓱᒪᒋᕋᑖᖅᐱᐅᒃ  
ᐅᓪᓗᕆᕋᑖᖅᑕᐃᑦ ᓄᓇᓕᖕᓂ ᓂᖅᖠᐅᕐᕕᖓᓂ?”

	 “ᐊᑲᐅᑦᑎᐊᒻᒪᕆᑲᐃᓐᓇᖅᑐᖅ,” ᓄᐊ ᐅᖃᖅᖢᓂ. 
“ᖃᐅᔨᒪᕋᑖᖖᒋᑦᑎᐊᖅᑐᖕᒐ ᖃᓄᖅ ᐅᓄᖅᑎᒋᔪᑦ 
ᓂᕆᖃᑦᑕᕆᐊᒃᓴᖏᓐᓂᒃ ᑕᕝᕙᓂ.”
	 “ᖃᔪᖅᑐᖅᑕᕗᓪᓗ ᒪᒪᑦᑎᐊᒻᒪᕆᕋᑖᖅᖢᓂ!”  
ᐄᕕ ᐃᓚᓯᓪᓗᓂ ᐅᖃᖅᐳᖅ.
	 “ᐃᑲᔪᒃᑲᓐᓂᕈᓐᓇᖅᑰᖅᐱᑕ?” ᓄᐊ ᐊᐱᕆᕗᖅ. 
“ᐃᓕᑦᑎᒃᑲᓐᓂᕈᒪᒐᒪ ᐊᔾᔨᒌᖏᑦᑐᓂᒃ ᓂᕿᓕᐅᕐᓂᕐᒥᒃ 
ᐃᓄᖕᓂᒡᓗ ᖃᐅᔨᒪᔭᖃᓕᒃᑲᓐᓂᕈᒪᓪᓗᖓ.”
	 “ᐄᑦᑎᐊᒻᒪᕆᒃ!” ᑰᑑᖅ ᐅᖃᖅᖢᓂ. “ᐃᑲᔪᖅᑐᑦ 
ᐅᓄᕐᓂᖅᓴᐅᑎᓪᓗᒋᑦ ᖁᕕᐊᓇᕐᓂᖅᓴᐅᓪᓗᓂ, 
ᐱᐊᓂᒃᐸᓪᓕᐊᔭᕗᓪᓗ ᐅᓄᕐᓂᖅᓴᐅᓪᓗᑎᒃ. ᐃᓕᔅᓯᒃ 
ᒪᕐᕉᔪᓯᒃ ᖃᐃᑲᑕᐃᓐᓇᕈᔅᓯᒃ, ᐊᑯᓂᐅᙱᑦᑐᖅ 
ᓂᕿᓕᐅᖅᑎᑦᑎᐊᕚᓘᓕᓛᖅᑐᓯᒃ.”
	 “ᐱᐅᓂᖅᐹᖑᒐᔭᖅᐳᖅ!” ᐄᕕ ᐅᖃᕆᓪᓗᓂ.  
“ᐅᓇ ᐊᐅᔭᑦᑎᐊᕙᐅᓂᖅᐹᖑᓂᐊᖅᑐᖅ!”

ᓄᐊᒃᑯᒃ ᐄᕕᒃᑯᒃ ᑕᑯᖕᒪᑎᒃ ᓄᐊᑉ ᐱᖃᑎᖓᓂᒃ 
ᐱᑦᔅᒥᑦ ᐊᓂᔪᒥᒃ ᓄᓇᓖᑦ ᓂᖅᑎᐅᕐᕕᖓᓐᓂᑦ, 

ᐊᐱᖅᑯᑎᒃᓴᖃᖅᐴᒃ ᐊᒥᓱᐊᓗᖕᓂᒃ. ᓱᖕᒪᑦ ᓄᓇᓖᑦ 
ᓂᖅᖠᐅᕐᕕᖃᖅᐸᑦ? ᑭᒃᑯᑦ ᑕᐃᑲᓂ ᓂᕆᕙᖕᒪᑕ ᓂᖀᓪᓗ 

ᓇᑭᙶᖃᑦᑕᖅᐸᑦ? ᐅᓪᓘᑉ ᐃᓚᖓᓂᒃ ᐱᔭᒥᓂᑎᒃ 
ᐊᑐᖅᑐᒋᒃ ᐊᑭᓕᖅᓱᖅᑕᐅᓇᑎᒃ ᐃᑲᔪᖅᑑᒃ, ᐃᓕᑦᑎᓪᓗᑎᒡᓗ 

ᓂᖅᖠᐅᕐᓂᐅᑉ ᒥᒃᓵᓄᑦ, ᑐᓂᔭᐅᓂᑯᑦ, ᓄᓇᖅᑲᑎᒌᓪᓗ 
ᐃᖅᑲᒍᓱᖃᑦᑕᐅᑎᓂᖏᑦ.


